
«ԶԲԱՂՎԱԾՈՒԹՅԱՆ ԿԱՐԳԱՎՈՐՄԱՆ 2023 ԹՎԱԿԱՆԻ ՊԵՏԱԿԱՆ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

1. Անհրաժեշտությունը
«Զբաղվածության կարգավորման 2023 թվականի պետական ծրագիրը հաստատելու մասին» ՀՀ կառավարության որոշման նախագիծը (այսուհետ` նախագիծ) մշակվել է՝ հիմք ընդունելով «Զբաղվածության մասին» ՀՀ օրենքի 10-րդ հոդվածի 2-րդ մասը, 12-րդ հոդվածի 1-ին մասի 9-րդ կետը, Հայաստանի Հանրապետության կառավարության 2023-2025 թվականների միջնաժամկետ ծախսային ծրագրով նախատեսված նպատակներն ու գերակայությունները:
2. Ընթացիկ իրավիճակը և տվյալ բնագավառում իրականացվող քաղաքականությունը
Զբաղվածության պետական քաղաքականությունը մշակում է Հայաստանի Հանրապետության կառավարությունը՝ Աշխատանքի և սոցիալական հարցերի նախարարության միջոցով, և իրականացնում զբաղվածության կարգավորման ամենամյա պետական ծրագրին համապատասխան` համագործակցելով պետական կառավարման, տեղական ինքնակառավարման մարմինների, սոցիալական գործընկերների, գործատուների, աշխատանքի տեղավորման ոչ պետական կազմակերպությունների, ինչպես նաև շահագրգիռ այլ կազմակերպությունների հետ:
Յուրաքանչյուր տարի` հաշվի առնելով զբաղվածության իրավիճակային վերլուծության ամփոփ արդյունքները, ինչպես նաև հիմք ընդունելով մի շարք ռազմավարական փաստաթղթերով սահմանված նպատակներն ու թիրախները` մշակվում է զբաղվածության կարգավորման ամենամյա պետական ծրագիրը, որն իր մեջ ներառում է Աշխատանքի և սոցիալական հարցերի նախարարության կողմից իրականացվող զբաղվածության պետական ծրագրերը և ծառայությունները։
3. Կարգավորման նպատակը
Նախագծի նպատակը բնակչության կայուն և ժամանակավոր զբաղվածության ապահովման համար պայմանների ստեղծումն է: Այն ուղղված է իրականացվող տարբեր միջոցառումների միջոցով, ըստ առաջնահերթությունների, աշխատաշուկայում անմրցունակ, հատկապես` հաշմանդամություն ունեցող, պատերազմի մասնակից, ընտանիքների անապահովության համակարգում ընդգրծված անձանց և այլ խմբերի կայուն զբաղվածության ապահովմանը, երիտասարդների զբաղվածության մակարդակի բարձրացմանը, կայուն զբաղվածություն ապահովող պետական ծրագրերին գործատուների շահագրգիռ ներգրավվածությունը խթանելուն, «կրթություն-աշխատաշուկա» փոխառնչությունների խթանմանը, գործատուների կողմից ներկայացված թափուր աշխատատեղերը որակյալ մասնագետներով համալրելուն։ 
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից:
5. Ակնկալվող արդյունքը
Նախագծի ընդունմամբ ակնկալվում է շուրջ 5215 անձի ընդգրկում զբաղվածության պետական ծրագրերում, Միասնական սոցիալական ծառայության կողմից մատուցված ծառայությունների նկատմամբ աշխատանք փնտրող անձանց առնվազն 60% գոհունակության աստիճան:
6. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
«Զբաղվածության կարգավորման 2023 թվականի պետական ծրագիրը հաստատելու մասին» ՀՀ կառավարության որոշման ընդունման կապակցությամբ պետական կամ տեղական ինքնակառավարման մարմինների 2022 թվականի բյուջեում եկամուտների և ծախսերի ավելացում կամ նվազեցում չի նախատեսվում:
Զբաղվածության կարգավորման 2023 թվականի պետական ծրագիրը և միջոցառումներն իրականացնելու համար կպահանջվի 1,601,875.9 հազ. դրամ, որը նախատեսված է Հայաստանի Հանրապետության 2023 թվականի պետական բյուջեի նախագծով: 
7. Կապը ռազմավարական փաստաթղթերի հետ
Նախագիծը բխում է ՀՀ կառավարության 18.08.2021 N 1363-Ա որոշմամբ հաստատված՝ ՀՀ կառավարության 2021-2026 թթ. ծրագրից, որի 4.6՝ «Աշխատանք և սոցիալական պաշտպանություն» գլխում, մասնավորապես, կարևորվում են զբաղվածության կարգավորման պետական ծրագրերի հասցեականության և արդյունավետության բարձրացումը, «կրթություն-աշխատաշուկա» փոխառնչությունների բարձրացումը, կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ՝ ընտանիքների՝ աղքատությունից դուրս գալը։ 

